
Umsögn Neytendasamtakanna um frumvarp til laga um tímabundnar heimildir til 
fjárhagslegrar endurskipulagningar atvinnufyrirtækja., 814. mál.

Markmið laganna er að koma á fót tímabundnu úrræði, sem flest fyrirtæki geti nýtt sér og þar 
með verið í greiðsluskjóli á meðan unnið er að fjárhagslegri endurskipulagningu þeirra. 
Neytendasamtökin fengu ekki umsagnarbeiðni um frumvarp þetta og fengu fyrst veður af því 
á síðasta degi umsagnarfrests. Því hafa samtökin ekki getað sett sig eins vel inn í mál og 
æskilegt hefði verið.

Þó vilja samtökin benda á að vegna greiðsluskjóls ferðaskrifstofa á sama gagnrýni við og fram 
kemur í umsögn samtakanna um frumvarp til laga um breytingu á lögum um pakkaferðir og 
samtengda ferðatilhögun, nr. 95/2018 (www.althingi.is/altext/erindi/ 150/150-1831.pdf) . Þar er 
vakin athygli á því að með því að fella niður kröfur neytenda að hluta eða heild, gæti ríkið 
bakað sér bótaskyldu. Fjölmargir einstaklingar eiga inneignir hjá ferðaskrifstofum og fyrirtæki 
í flugrekstri sem með þessu gætu tapast að hluta eða heild.

Neytendasamtökin hafa ekki haft tök á að sannreyna að einstaklingar haldi endurkröfurétti 
sínum á hendur greiðslukortafyrirtækjum vegna pakkaferða eða flugferða sem ekki hafa verið 
eða verða ekki farnar. Í þessu sambandi benda Neytendasamtökin á umsögn sína við frumvarp 
til laga um breytingu á lögum um pakkaferðir og samtengda ferðatilhögun, nr. 95/2018 
(endurgreiðslur) - 727. mál, sem og umsagnir Íslandsbanka og Arion banka við sama mál. Í 
umsögnunum kemur meðal annars fram að þau sem greiða ferð sína með korti eiga 
endurkröfurétt en að hann gildi einungis í 540 daga (18mán) frá því kortafærsla var framkvæmd 
samkvæmt alþjóðlegum skilmálum um réttindi/skyldur tengd greiðslukortum. Algengt er að 
fólk borgi ferðir allt að ári áður en ferð er farin og margir ákveða vísvitandi að greiða með korti 
til að njóta þessara réttinda. Frestur korthafa til að gera endurkröfu getur runnið út, dragist 
endurskipulagning atvinnufyrirtækis, og upp kæmi sú staða að söluaðili verði gjaldþrota þrátt 
fyrir úrræði þetta.
https://www.althingi.is/altext/erindi/150/150-2021.pdf
https://www.althingi.is/altext/erindi/150/150-2030.pdf

Neytendasamtökin benda á að fjórðungur vinnufærs fólks hefur misst vinnuna og tekjur sínar 
að hluta eða öllu leyti. Það kæmi því verulega illa ef fé þess væri fast á meðan 
endurskipulagningu atvinnufyrirtækja stæði yfir.

Að endingu vilja Neytendasamtökin koma á framfæri ályktun stjórnar frá 20. maí sl.:

Stjórn Neytendasamtakanna kallar eftir því að hagsmunir neytenda séu í forgrunni í 
efnahagsaðgerðum stjórnvalda. Aðgerðir stjórnvalda hafa hingað til aðallega snúist 
um að aðstoða fyrirtæki í erfiðleikum, jafnvel með því að grafa undan réttindum 
neytenda. Neytendum hefur verið boðið að nýta sinn eigin lífeyrissparnað til 
fasteignakaupa en ljóst er að sú leið gagnast aðeins fáum og síst þeim sem minnst hafa 
milli handanna. Neytendasamtökunum hafa borist fyrirspurnir frá fjölmörgum 
lántakendum sem óttast að geta ekki staðið í skilum vegna tekjumissis. Skuldavandi 
einstaklinga getur dýpkað kreppuna og gert afleiðingar hennar langvinnari.

Neytendasamtökin skora á íslensk stjórnvöld og lánastofnanir að gera eftirfarandi 
ráðstafanir, í samræmi við tillögur Evrópsku neytendasamtakanna (BEUC): 
Lántakendur í fjárhagsvanda eigi skýlausan rétt á greiðslufresti í að minnsta kosti sex 
mánuði.
Réttur til greiðslufrests nái til allra tegunda neytendalána veðtryggðra og 
óveðtryggðra, þar á meðal húsnæðislána, bílalána, neyslulána, yfirdráttar og 
greiðslukortalána.
Greiðslufrestur nái bæði til afborgana höfuðstóls og vaxta.
Á meðan greiðsluhléi stendur beri lán ekki vexti.
Skilyrði fyrir greiðslufresti séu ekki o f þröng, til að útiloka ekki að neytendur í 
viðkvæmri stöðu nýti sér þennan rétt. Neytendasamtökin komi að útfærslu skilyrða. 
Greiðslufrestunarferlið sé hraðvirkt, vandkvæðalaust og ókeypis.
Greiðslufrestun hafi ekki neikvæð áhrif á lánshæfismat tilframtíðar.
Bann sé lagt við framsali krafna til þriðja aðila (innheimtumanna skulda) sem og við 
nauðungarsölum á meðan COVID-19 kreppan gengur yfir.

Stjórn Neytendasamtakanna óskar eftir samtali Neytendasamtakanna, stjórnvalda, 
aðilda vinnumarkaðarins og annarra sem hagsmuna eiga að gæta um leiðir til að 
minnka áhrif kreppunnar á almenning.

Þar sem afar skammur tími hefur gefist til að vinna umsögn þessa óska Neytendasamtökin eftir 
fundi með nefndinni til að koma frekari athugasemdum á framfæri.

Virðingarfyllst,

Breki Karlsson, formaður

